
Inatsisartut inatsisaanni Inatsimmut § 2, stk. 1 ”nipilersornermi tunisassiornerup” 

ilassuteqaatigineqarnissaa pillugu Naalakkersuisut siunnersuuteqaqqullugit 

peqquneqarnissaannut Inatsisartuni aalajangiiffigisassatut siunnersuut, nunami 

inuutissarsiornerup siuarsarneqarnissaanut atatillugu nipilersornermi tunisassioriaatsip 

siuarsarneqarnissaa anguniarlugu matumani nipilersortartut inatsisitigut 

illersugaasumik atuisinnaanissaat anguniarlugu inuussutissarsiornermi 

aningaasaliiffigineqarnissamut periarfissaqarnerannut ersarissaanerussaaq. 

                                          

pillugu  

 

Inuussutissarsiornermut Aatsitassanullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Inuussutissarsiornermut Aatsitassanullu Ataatsimiititaliap suliarinninnermini inuttarai: 

 

Inatsisartunut ilaasortaq Henrik Fleischer, Siumut, Siulittaasoq 

Inatsisartunut ilaasortaq Múte B. Egede, Inuit Ataqatigiit, Siulittaasup tullia 

Inatsisartunut ilaasortaq Anders Olsen, Siumut 

Inatsisartunut ilaasortaq Hermann Berthelsen, Siumut 

Inatsisartunut ilaasortaq Steen Lynge, Demokratit 

Inatsisartunut ilaasortaq Aqqalu Jerimiassen, Atassut 

Inatsisartunut ilaasortaq Tillie Martinussen, Suleqatigiissitsisut 
 

1. Siunnersuut pillugu 

 

 

Nunami inuussutissarsiutinut tunngatillugu inuussutissarsiornermik siuarsaaneq pillugu 

Inatsisartut inatsisaanni § 2, imm. 1-imut ”nipilersornermi tunisassiorneq” ilanngutsillugu 

inatsisissatut siunnersuummik saqqummiusseqqullugit Naalakkersuisut siunnersuutikkut 

peqquneqarput, taamaalilluni nipilersornermi tunisassiornerup inatsisip atuuffianut 

ilaatinneqarnera taamaalillunilu inuussutissarsiornermi aningaasaliiffigineqarnissamut 

periarfissaqarnera erseqqissaatigineqarluni. 

 

Ullumikkut Inatsisartut inatsisaanni § 2, imm. 1, ima oqaasertalerneqarsimavoq: 

”Inatsisartut inatsisaat nunami inuussutissarsiutinut tapiissuteqarnernut atuuppoq. Nunami 

inuussutissarsiutinut ilaapput kiffartuussinerup, takornariartitsinerup, suliffissuaqarnerup, 

niuernerup, akunnittarfeqarnerup, IT-lerinerup, misigisassarsiortitsilluni 

inuussutissarsiornerup  assigisaasalu iluanni suliffeqarfiit ingerlatallu allat.” 

 

Taamaalilluni ”misigisassarsiortitsilluni inuussutissarsiorneq” Inatsisartut inatsisaata 

atuuffianut ilaatinneqarpoq taamaalillunilu inuussutissarsiutitut tapiissutisissutaasinnaalluni. 

 

Ilaatigut nipilersorluni tunisassiorneq “misigisassarsiorluni inuussutissarsiornermut” 

ilaatinneqarpoq.  

 

Nipilersorluniliuna tunisassiornerup aalajangersakkap oqaasertalerneqarnerani 

ilaatinneqarnerata erseqqissaatigineqarnissaa siunnersuuteqartumit kissaatiginartinneqartoq, 

taamaalilluni inuussutissarsiummik siuarsaanissamut tapiissutinik qinnuteqarsinnaaneq 

nipilersortartunut erseqqissarneqarluni.  

 

Tassunga atatillugu nipilersukkanik saqqummersitsisarnerit Kalaallit Nunaata aningaasanik 

isertitaqarnissaanut annertuumik periarfissiinerat siunnersuuteqartumit tikkuarneqarpoq, 

soorluttaaq nunatsinni nipilersortartut nunani allani nipilersortartunit tuniniaanissamut, 

nipilersoriarluni angalanissanut nipilersukkanillu isiginnaagassiornissamut 

amerlanerungaartunik missingersuutitigut atugassaqartinneqartunit unammillerneqartut 

tikkuarneqartoq.   

 

2. Naalakkersuisut akissuteqaataat 

 

Naalakkersuisut akissuteqaammikkut siunnersuummut tapersiipput. 

 

Nipilersornermik filmiliornermillu suliaqartut tapersiisarnernik aaqqissuussinerit 

Naalakkersuisut sinnerlugit Greenland Business’imit isumagineqartut iluaqutigalugit 

atorluarsinnaagaat Naalakkersuisunit immikkut erseqqissaatigineqarpoq. Tapersiisarnernik 

aaqqissuussinerit pingaartumik aallarnisaasunut nutaanik pilersitsisartunut nutaaliortunullu 

siunnerfeqartinneqarput. Tapersiisarnermik aaqqissuussinerit taakkua nipilersornermik 

filmiliornermillu suliaqartunut pingaartumik soqutiginaateqarsinnaassapput, tassami 

aningaasaqarnikkut tapersiisarnerup saniatigut inuussutissarsiutigalugu siunnersuisartunit 

ikiorneqarnissaq periarfissaammat.  

 

Peqatigitillugu Naalakkersuisunit oqaatigineqarpoq filmiliornermik suliaqartut nipilersorluni 

tunisassiortut assigalugit nunatsinni kulturitsinnut inuussutissarsiuteqarnitsinnullu 

pingaaruteqartut. Taamaammat nipilersornermi filmiliortarnermilu tunisassiornerit inatsisip 

atuuffianut ilaatinneqarnerannik erseqqissaateqarnissaq siunertaralugu allannguutissatut 

siunnersuummik saqqummiussisoqarsinnaanera Naalakkersuisunit ammaffigineqarpoq.    

 

3. Tapiliussatut paasissutissat 

 

Siunnersuummik siullermeerinninnermi arlalinnik, ataatsimiititaliamit Naalakkersuisunut 

saaffiginninnikkut qulaajaaviginiarneqartunik apeqquteqartoqarpoq. Paasissutissat 

tamatumani pissarsiarineqartut ataatsimiititaliamit malittuani nassuiaatigineqassapput.  

 

3.1. Inatsisartut inatsisaata atuuffia: Nipilersornermi tunisassiorneq ilaatinneqarpa? 

 

Ullumikkut nunami inuussutissarsiutinut tunngatillugu inuussutissarsiornermik siuarsaaneq 

pillugu Inatsisartut inatsisaanni § 2, imm. 1, ima oqaasertalerneqarsimavoq: 

 

”Inatsisartut inatsisaat nunami inuussutissarsiutinut tapiissuteqarnernut atuuppoq. Nunami 

inuussutissarsiutinut ilaapput kiffartuussinerup, takornariartitsinerup, suliffissuaqarnerup, 

niuernerup, akunnittarfeqarnerup, IT-lerinerup, misigisassarsiortitsilluni 

inuussutissarsiornerup  assigisaasalu iluanni suliffeqarfiit ingerlatallu allat.” 

 

Taamaalilluni ”misigisassarsiortitsilluni inuussutissarsiorneq” Inatsisartut inatsisaata 

atuuffianut ilaatinneqarpoq, taamaalillunilu inuussutissarsiutitut tapiissutisissutaasinnaalluni.  

 

Naalakkersuisut ataatsimiititaliamut uppernarsarpaat “misigisassarsiortitsilluni 

inuussutissarsiorneq” ilaatigut nipilersorluni tunisassiornermut tunngatillugu atuuttoq, 

taamaalillunilu nipilersorluni tunisassiorneq Inatsisartut inatsisaata atuuffianut ilaatinneqartoq 

taamaalillunilu inuussutissarsiutitut tapiissutisissutaasinnaalluni. 

 

Tassungali atatillugu Naalakkersuisunit erseqqissarneqarpoq, nunami inuussutissarsiutinut 

tunngatillugu inuussutissarsiornermik siuarsaaneq pillugu Inatsisartut inatsisaat naapertorlugu 

tapiissutisisinnaanermut inuussutissarsiutinut allanut piumasaqaataasut naapertorlugit 

nipilersorluni tunisassiornermut tapiissuteqartoqassasoq.  

 

Suliniutip inuutissarsiutitigut tunngasumik siunertaqarnerata pingaartinneqarnera tamatuma 

nassataraa, taamatullu piffissap sivisunerusup ingerlanerani sinneqartooruteqarnissamik 

siunertaqarnera. Suliniutinut ataasiakkaatut ittunut, soorlu tapersersuiniarluni 

assingusutulluunniit tusarnaartitsinissamut, suliffeqarfimmut sinneqartoorummik 

pissarsisitsinissamik siunertaqanngitsunut tapiissuteqartoqarsinnaanngilaq. Aaqqissuussinerit 

taamatut ittut taarsiullugu kulturimut aningaasaliissutissanit imaluunniit namminersortunit 

aningaasaliissutitut qinnutigineqartariaqarput. 

 

Nipilersorluni tunisassiornerup inuussutissarsiutinut tapiissuteqartarnermut aaqqiissutini 

ilaatinneqarnerata qularutigineqannginnissaa naalakkersuinikkut kissaatigineqarpat 

nipilersorluni suliarisat qaqugukkut inuussutissarsiornermut tunngasuusutut 

taaneqarsinnaanerinik erseqqissaaniarlutik Naalakkersuisut Inatsisartut inatsisaata 

allanngortinnissaanut siunnersuummik saqqummiussiniarput.  

 

3.2. Qinnuteqartoq eqqumiitsuliornermik ingerlatsineq pillugu Inatsisartut inatsisaat 

naapertorlugu tapiissutisisinnaaguni inuussutissarsiornermik siuarsaanermut 

tapiissutisisinnaanissaa ajornarpa?  

 

Siunertanut inatsisit allat malillugit tapiissuteqartarnermi aaqqiissutinut ilaareersunut 

Inatsisartut inatsisaat malillugu tapiissuteqartoqarsinnaaneranut tunngavissaqannginnera 

nunami inuussutissarsiutinut tunngatillugu inuussutissarsiornermik siuarsaaneq pillugu 

Inatsisartut inatsisaanni § 2, imm. 2-mi aalajangersagaavoq. 

 

Eqqumiitsuliornermik ingerlatsineq pillugu Inatsisartut inatsisaat eqqumiitsuliornermik 

ingerlatsinermik siuarsaanermik, innuttaasullu eqqumiitsulianik eqqumiitsuliornikkullu 

ingerlatanik annertuunik tamatigoortunillu siumuinissaminnut periarfissaqarnissaannik 

qularnaarinissamik siunertaqarpoq. 

 

Eqqumiitsuliornermik ingerlatsineq pillugu Inatsisartut inatsisaanni §8 malillugu Naalakkersuisut 

kommunalbestyrelsillu makkununnga tapiissuteqarsinnaapput:  

1. eqqumiitsuliornermik ingerlatsinerup ingerlanneranut, tamatumunnga 

ilanngullugit angalanernut aningaasartuutit matussusernissaannut aamma 

ineqarnermut aningaasartuutinut.     
 

2.  eqqumiitsuliorluni suliat inerisarnerinut suliarinerinullu, tamatumunnga 

ilanngullugit eqqumiitsuliornermik ingerlatsinermut atortussat. 
 

3.  eqqumiitsuliornermik ingerlatat saqqummersinnissaannut 

siammaannissaannullu.  

 

Nipilersortartut tusarnaartitsinissanut, tamatumunngalu atatillugu angalanernut, 

immiussinernut, nipilersuutinik atortussanillu allanik pisinermut nunami inuussutissarsiutinut 

tunngatillugu inuussutissarsiornermik siuarsaaneq pillugu Inatsisartut inatsisaat malillugu 

tapiissutinik pissarsinissaminnut mattunneqarsimanerat tamatuma nassatarineraa 

ataatsimiititaliamit Naalakkersuisunut apeqqutigineqarpoq. 

 

Naalakkersuisut akissumminni oqaatigaat nunami inuussutissarsiutinut tunngatillugu 

inuussutissarsiornermik siuarsaaneq pillugu Inatsisartut inatsisaat, aamma 

eqqumiitsuliornermik suliaqarneq pillugu Inatsisartut inatsisaat assigiinngitsunik marlunnik 

siunertaqartut, taamaattumillu inatsisit taakku marluk malillugit tapiissuteqarnermut 

tapersiisarnermullu najoqqutassat assigiinngitsut atuuttut.   

 

Nunami inuussutissarsiutinut tunngatillugu inuussutissarsiornermik siuarsaaneq pillugu 

Inatsisartut inatsit malillugu najoqqutanik qinnuteqartoq naapertuutsitsippat, aammalu 

eqqumiitsuliornermik suliaqarneq pillugu Inatsisartut inatsisaat malillugu tapiissutinik 

pissarsisinnaanermut piumasaqaatinik naapertuutsitsilluni, inatsisini taakkunani marlunni 

malittarisassiat malillugit tapiissutisinissamut tapersersorneqarnissamullu 

pissarsisoqarsinnaassaaq. 

 

Aammattaaq assersuutigalugu nipilersoqatigiittut, nipilersortartutut imaluunniit taalliortutut 

nunami inuussutissarsiutinut tunngatillugu inuussutissarsiornermik siuarsaaneq pillugu 

Inatsisartut inatsisaat malillugu siunertanut allanut sunut tapiissutisisoqarsinnaanersoq 

ataatsimiititaliamit Naalakkersuisunut apeqqutigineqarpoq - tassani aamma assersuutigalugu 

nipilersukkanik saqqummersitsinermut atatillugu nittarsaassinermut 

tapiissutisisoqarsinnaanersoq. 

 

Naalakkersuisut akissumminni paasissutissiipput pisumi nalilersuineq naapertorlugu suliniut 

inuussutissarsiornermut tunngasumik anguniagaqartutut nalilerneqarpat nipilersukkanik 

saqqummersitsinerup ussassaarutiginissaanut tapiissutinik pissarsinissaq 

periarfissaasinnaasoq.  

 

3.3. Suliniutip pineqartup inuiaqatigiinnut aningaasaqarnikkut iluanaarutaanissaa 

ilimanaateqartutut Naalakkersuisunit nalilerneqarnissaa, tapiissutinik 

pissarsisinnaanermut  piumasaqaataava?   

 

Eqqumiitsuliornermik ingerlatsineq pillugu Inatsisartut inatsisaat oqaatigineqareersutut 

eqqumiitsuliornermik ingerlatsinermik siuarsaanermik, innuttaasullu eqqumiitsulianik 

eqqumiitsuliornikkullu ingerlatanik annertuunik tamatigoortunillu siumuinissaminnut 

periarfissaqarnissaannik qularnaarinissamik siunertaqarpoq. Namminersorlutik Oqartussat 

kommunillu Inatsisartut inatsisaatigut tamatuminnga siunertalimmik eqqumiitsuliortunut 

(tassani assersuutigalugu aamma nipilersortartunut taalliortunullu) tapiissuteqarnissaminnut 

periarfissaqarput. 

Nunami inuussutissarsiutinut tunngatillugu inuussutissarsiornermik siuarsaaneq pillugu 

Inatsisartut inatsisaat allamik siunertaqarpoq, tassalu inuussutissarsiornikkut 

ineriartortitsinermik taamaalillunilu isertitanik suliassaqartitsinernillu pilersitsinermik. 

 

Tamanna naapertorlugu nunami inuussutissarsiutinut tunngatillugu inuussutissarsiornermik 

siuarsaaneq pillugu Inatsisartut inatsisaanni §1, imm. 1-imi aalajangersagaavoq “Aningaasanik 

immikkoortitsineqassaaq inuussutissarsiornermi pilersaarutinut inuiaqatigiit aningaasarsiorneranni 

iluaqusiisinnaasutut nalilerneqartunut, assersuutigalugu tunisassiornerunermik suliffissanillu 

amerlanerulersitsinernik kinguneqartut, tapiissuteqarfigineqarnissaat siunertaralugu tapiissutitigut 

aaqqiissutinik aningaasalersuisussanik.” 

 

Aatsaat suliniutip pineqartup inuiaqatigiit aningaasaqarnerannut iluanaarutaasussatut 

Naalakkersuisunit nalilerneqarpat nipilersornikkut inuussutissarsiortut taakkunannga 

tapiissutisisinnaanerat oqaasertaliinerup nassatarineraa ataatsimiititaliamit Naalakkersuisunut 

apeqqutigineqarpoq. 

 

Tamatuma saniatigut aallarnisaasunik ineriartortitsinermik ingerlataqarnernut kiisalu 

annikitsunik taarsigassarsititsinernut aningaasaliissutissanit tapisisinnaanermut, assinganik 

suliniutip pineqartup inuiaqatigiinnut aningaasaqarnikkut iluanaaruteqarnermik 

pilersitsisinnaasutut nalilerneqarnissaanik piumasaqaateqartoqarnersoq ataatsimiititaliamit 

Naalakkersuisunut apeqqutigineqarpoq.  

 

Naalakkersuisut akissumminni paasissutissiipput, nipilersorluni tunisassiornermut imaluunniit 

nunami tunngaveqartutut inuussutissarsiutinut allanut nunami inuussutissarsiutinut 

tunngatillugu inuussutissarsiornermik siuarsaaneq pillugu Inatsisartut inatsisaanni 

malittarisassiat malillugit tapiissutit pineqaraluarpataluunniit, tapiissuteqarnerit tunngavigisat 

assigiit malillugit pisartut. Tamatuma nassataraa tapiissutinik assigiinngitsunik taakkuninnga 

qinnuteqaatip suliarinerani, assersuutigalugu tunisassiortoqarnerulerneratigut, aammalu 

suliffiit amerlinerisigut inuiaqatigiinni aningaasaqarnikkut iluanaarutinik nalilersuinerup 

ilaatinneqarnissaa, tamatumani aamma aallarniisarnermik ingerlatanut 

aningaasaliissuteqarnermut aamma annikitsunik taarsigassarsisarnermik aaqqissuussinernut 

agguaassassanut tunngatillugu.  

 

3.4. Aallarnisaasunut tapiissuteqartarneq kiisalu inuussutissarsiutigalugu 

siunnersuisartunit ikiorneqartarneq 

 

Naalakkersuisut akissuteqaamminni ilaatigut ima allassimapput, ”Nipilersornermik 

filmiliornermillu suliaqartut tapersiisarnernik aaqqissuussinerit Naalakkersuisut sinnerlugit 

Greenland Business-imit isumagineqartut iluaqutigalugit atorluarsinnaavaat. 

Tapersiisarnernik aaqqissuussinerit pingaartumik aallarnisaasunut nutaanik 

pilersitsisartunut nutaaliortunullu siunnerfeqartinneqarput. Tapersiisarnermik 

aaqqissuussinerit taakkua nipilersornermik filmiliornermillu suliaqartunut pingaartumik 

soqutiginaateqarsinnaassapput, tassami aningaasaqarnikkut tapersiisarnerup saniatigut 

inuussutissarsiutigalugu siunnersuisartunit ikiorneqarnissaq periarfissaammat. 

 

Siunnersuisartunit ikiorneqarnissamut taamaattumut periarfissaqarnermi, aallarnisaasut 

pitsaasunik isumassarsiaqartut immikkulluunniit pikkoriffeqartut, kisianni suliassap imminut 

akilersinnaasunngortinnissaanut aningaasaqarnikkut nittarsaassisarnikkullu piginnaasanik 

pisariaqartunik amigaateqarsinnaasut tapersiivigineqarsinnaapput.” 

 

Aallarnisaasunik ineriartortitsinermik ingerlataqarnerit piffissamut killiligaasut 

Naalakkersuisunit matumani isumaliutigineqarnersut nassuiaatigeqqullugu ataatsimiititaliamit 

Naalakkersuisunut qinnutigineqarpoq (tassa aallarnisaasunut nutaanut aalajangersimasunut 

pikkorissaanerit aamma siunnersuinerit). Imaluunniit Naalakkersuisut naliliinerat malillugu 

Inatsisartut inatsisaanni § 5, imm. 2 malillugu inuussutissarsiutigalugu siunnersuisartunit 

(soorlu inatsisilerituumit imaluunniit kukkunersiuisunit ikiorneqarluni) 

siunnersorneqarnermut atugassanik tapiissuteqarnissaq aamma tulluartuusinnaanersoq. 

 

Naalakkersuisut akissumminni uppernarsarpaat aallarnissaanermik ingerlatanut kiisalu 

Inatsisartut inatsisaanni § 5, imm. 2 malillugu inuussutissarsiutigalugu siunnersuisartunit 

ikiorsiinermut tapiissuteqarnerit aamma tulluartuusinnaasut.  

 

3.5. Killiliissutit  

 

Naalakkersuisut ataatsimiititaliamut akissumminni paasissutissiipput nunami 

inuussutissarsiutinut tunngatillugu inuussutissarsiornermik siuarsaaneq pillugu Inatsisartut 

inatsisaat malillugu tapiissuteqarnermut aaqqiissutit, Greenland Business’imit aqunneqartut, 

aallaaviatigut imminnut tapertaliussuunneqarsinnaanngitsut.  

 

Taamaattumik suliffeqarfik inuussutissarsiornermut tapiissutinit assigiinngitsunit arlalinnit 

aningaasaliissutinik ataatsikkoortillugit pissarsisinnaanngilaq. Taamaattorli tapiissuteqarnermut 

aaqqiissutit taakku sinnerisa ilaannut tapiliullugu annikitsunik 

taarsigassarsisitsisoqarsinnaavoq. 

 

 

4. Inuussutissarsiornermut Aatsitassanullu Ataatsimiititaliap oqaaseqaatai 

inassuteqaataalu 

Ataatsimiititaliamit maluginiarneqarpoq nipilersornermi tunisassiorneq inatsisip atuuffianut 

ilaatinneqareersoq, taamaalillunilu inuussutissarsiummut tapiissutisisinnaasoqareersoq. 

Aalajangersakkalliuna oqaasertalerneqarnerata erseqqissaataasumik allanngortinneqarnissaa 

kisimi siunnersuummik siunertaasoq. 

 

Ataatsimiititaliattaaq maluginiarpaa siunnersuut Naalakkersuisunit taperserneqartoq,  

taamaattorli nipilersornermi filmiliortarnermilu tunisassiornerup inatsisip atuuffianut 

ilaatinneqarnerannik erseqqissaateqarnissaq siunertaralugu allannguutissatut siunnersuummik 

saqqummiussisoqarsinnaanera Naalakkersuisunit ammaffigineqartoq.  

 

Tamanna tunngavigalugu ataatsimiititaliaq isumaqatigiittoq allannguutissatut 

siunnersuummik imaattumik saqqummiussivoq: 

 

Nunami inuussutissarsiutinut tunngatillugu inuussutissarsiornermik siuarsaaneq 

pillugu Inatsisartut inatsisaanni § 2, imm. 1-imut ”nipilersornermi filmiliornermilu 

tunisassiornerit” ilassutigineqarnissaat pillugu inatsisissatut siunnersuummik 

saqqummiusseqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut, taamaalilluni nipilersornermi filmiliornermilu 

tunisassiornerit inatsisip atuuffianut ilaatinneqarnerat taamaalillutillu 

inuussutissarsiutitut tapiissutisissutaasinnaanerat erseqqissarneqarluni.   

Ataatsimiititaliap taamatut oqaaseqaateqarluni siunnersuut aappassaaniigassanngortippaa. 

